














Pautang na may 
mababang interes, 

PWEDE!
CHRISTINE MAE A. NICOLAS

Sa panahon ngayon, 
pahirapan ang manghiram 
ng pera. Lalo nang mas 
mahirap humanap ng 

hihiraman na mababa ang interes.

Mabuti na lamang may 
nasasandalan ang Casiguran 
Agriculture Cooperative (CAC) sa 
Barangay Tinib, Casiguran, Aurora. 
Bukod sa mas pinadaling proseso, 
wala pang interes para sa katulad 
nilang nagsasagawa ng on-lending 
scheme kung saan ang pass-on 
rate para sa miyembrong hihiram 
ay hindi lalagpas sa 6%, at may 
2% per annum lamang na interes 
para naman sa direct lending ang 
isinasagawang scheme kung saan 
term loan ang umiiral. Salamat 
sa credit assistance ng RCEF 
Expanded Rice Credit Assistance 
(RCEF-ERCA).

Mula sa pagiging maliit na 
asosasyon, naging tila uhay na hitik 
sa mga butil ang CAC nang umabot 
sa 86 ang bilang ng aktibong 
miyembro nito, maliban pa riyan 
ang paglawak sa 155-ektarya 
ng kanilang nasasakupan at 
binibigyang serbisyong mga lupain. 

Kaiga-igaya ang natatamong 
pag-unlad na ito, ngunit maliit 
ang tyansa nitong maging 
posible kung walang kaagapay na 
nagbibigay-suporta at gabay sa 
mga magsasakang punong-puno 
ng pangarap at pag-asa. Mulat 
at aminado sa katotohanan na 
ito si Rolando L. Eresmas Sr. o 
manager kung kanilang tawagin, 
66, kasalukuyang general manager 
ng kooperatiba. 

Pagbabahagi ni manager, upang 
mas maabot ng mga tulong mula 
sa iba’t ibang ahensya, kinailangan 
na gawing kooperatiba ang 
kanilang samahan. Nang makitaan 
sila ng potensyal ng Department 
of Agriculture at napiling maging 
service provider, nagpursigi 
si manager at kanyang mga 
kasapi na makumpleto ang mga 
kinakailangang dokumento. 

Matapos makapasa sa ginawang 
pagsisiyasat, pinaunlakan ng 
LANDBANK Baler Branch noong 
Disyembre 2021 ng P1.5 milyon 
ang CAC para sa 43 nilang 
miyembro. Nasundan pa ng P1.2 
milyon naman noong Hulyo 2022 
para sa 24 na kasapi.

Magaan sa bulsa at hindi 
naging mahirap ang proseso ng 
panghihiram, ayon kay manager, 
dahil na rin sa pag-alalay ng isang 
kawani ng bangko. 

“Zero-interest iyon, bale yung 
processing fee lang. Halimbawa 
sa P1.5 milyon, umabot ng P6,000 

Solidong ‘koop’

PWEDE!
Matinong 
kaagapay

Puno ng pasasalamat ang CAC sa 
perang nahiram sa LANDBANK na naging 
kaagapay nila sa pagpapaunlad ng kanilang 
samahan at pagpapalayan.

[ang binayaran] para sa mga 
dokumento, walang collateral,” 
sambit niya. 

Gamit ang nahiram na pondo 
sa RCEF-ERCA, pinaglaanan 
ng halaga at pokus ng CAC ang 
paghahanda ng lupa, pagbili 
ng pataba, at pagpapahiram 
ng puhunan sa mga kaanib. 
Pinangangasiwaan din nila ang 
mga kaloob ng Philippine Center 
for Postharvest Development and 
Mechanization (PHilMech) na 
four-wheel tractor, walk-behind 
at riding-type transplanter, at 
combine harvester mula sa RCEF 
Mechanization Program.

Ang mga proyektong hatid ng 
mga programa ng RCEF katulad 
nito ang nagsisilbing kaagapay 
ng mga magsasaka sa Casiguran 
sa pagpapagaan ng kanilang 
hanapbuhay.

“Sa totoo lang talaga malaki ang 
naitulong ng programa dahil 
nakahihiram kami para puhunan 
at pambili ng pangangailangan 

sa pagsasaka,” masiglang bigkas 
ng 59-taong-gulang na si Baltazar 
P. Molina Jr. habang nakatayo sa 
tabi ng transplanter na kanyang 
ginamit. 

Ayon sa machine operator, P35,000 
kada ektarya ang maaaring 
mahiram sa kooperatiba na ibabalik 
sa loob ng 120 na araw.

Samantala, may patong naman na 
3% ang ibabayad ng miyembrong 
nanghiram. Ibig sabihin, sa bawat 
P35,000 ay may dagdag P1,050 
interes na mapupunta sa koop. Ang 
nasabing interes ay siya namang 
dagdag na ipapahiram sa ibang 
miyembro.       

Ayon naman kay Robert S. Esteves, 
Board of Directors member ng 
kooperatiba, ay maayos ang 
proseso ng pagrerenta ng mga 
makinarya; tinitiyak na nasusunod 
ang inilatag na polisiya at iskedyul 
upang maiwasan ang pagkakagulo. 
Nakabatay naman sa galaw ng 
presyo ng krudo at gasolina ang 
bayad sa renta ng bawat makinarya 

na karaniwang mula P2,700 
hanggang P3,500 ang halaga para 
sa miyembro at hindi. 

“Ang pagkakaroon ng makabagong 
teknolohiya, paggamit ng 
mga makinarya, ito po yung 
pangunahing makatutulong sa 
ating maliliit na magsasaka,” wika 
ni Manager Eresmas.

Pursigido rin siya sa paghikayat 
sa magsasaka lalo sa kapwa 
niya lider na tangkilikin ang 
mga makabagong kagamitan, 
tularan ang mga asensadong 
organisasyon, magkaroon ng 
mga pag-aaral, at mangarap 
lalo’t malaki na ang pagbabagong 
naganap sa kanilang kabuhayan at 
maging sa kalikasan.

“Sana patuloy na mahikayat yung 
ibang mga lider na makatanggap 
ng pondo ng pamahalaan at 
magamit ito para mas mapaunlad 
pa yung maliliit na organisasyon,” 
dagdag pa niya.

Naging resulta

Rolando S. Eresmas, Sr.

Casiguran Agriculture Cooperative

 ENERO - HUNYO 2023 | PHILRICE MAGASIN       19




